ХӨДӨӨ АЖ АХУЙН ТУХАЙ ХУУЛИЙН ТӨСЛИЙН
ТАНИЛЦУУЛГА

	 
Хөдөө аж ахуйн үйлдвэрлэл нь манай улсын хүн амын гол нэрийн хүнсний, үндэсний боловсруулах үйлдвэрийн голлох түүхий эдийн зонхилох хэрэгцээг хангаж, хүнс, хөнгөн аж үйлдвэр, худалдаа, үйлчилгээний салбарын бүтээгдэхүүн үйлдвэрлэл, экспортод шууд болон дам хэлбэрээр онцгой үүрэг гүйцэтгэдэг. 
Монгол Улсын нийт ажиллах хүчний 23.7 хувь буюу 321.3 мянган хүн тус салбарт ажиллаж, 2024 оны байдлаар ДНБ-д хөдөө аж ахуйн салбарын бүтээгдэхүүн үйлдвэрлэл 7.4 хувийг эзэлж байна.
Гэвч мал аж ахуй, газар тариалангийн салбарт хүчин төгөлдөр үйлчилж буй хуулиудын уялдаа, холбоо хангалттай бус байгаа нь хөдөө аж ахуйн үйлдвэрлэлийн нгэдмэл, цогц байдал, тогтвортой хөгжилд сөрөг нөлөөлөл үзүүлж байна.
“Хүнсний хангамж, аюулгүй байдлыг хангах талаар авах зарим арга хэмжээний тухай” Монгол Улсын Их Хурлын 2022 оны 36 дугаар тогтоолыг хэрэгжүүлэх арга хэмжээний төлөвлөгөө”-ний 1.1.1-д “Хөдөө аж ахуйн тухай хуулийн төслийг боловсруулж, Улсын Их Хуралд өргөн мэдүүлэх”-ийг Засгийн газарт даалгажээ. 
Хөдөө аж ахуйн тухай хуулийн төслийн хэрэгцээ, шаардлагыг урьдчилан тандан судалсан тайланд хөдөө аж ахуйн салбарт үүсээд буй нөхцөл байдалд дүн шинжилгээ хийж, анхдагч хуулийн төсөл боловсруулах хувилбарыг хамгийн оновчтой гэж дүгнэжээ.
Дэлхийн зах зээлд хөдөө аж ахуйн гаралтай түүхий эд, бүтээгдэхүүний үнэ өдрөөс өдөрт өсөж, хүн амын хүнсний хэрэгцээ улам бүр нэмэгдэх боллоо.
Иймд хөдөө аж ахуйн дотоодын үйлдвэрлэлийг хамгаалж тогтвортой хөгжүүлэх талаар төрөөс баримтлах бодлогын суурь зарчмууд, хүний нөөцийн бодлогыг тодорхой болгож, хөдөө аж ахуйн бүсчлэл, төрөлжилт, түүхий эд, бүтээгдэхүүний бэлтгэн нийлүүлэлт, өртгийн сүлжээг хөгжүүлэх, эрсдлийн болон чанарын үнэлгээний тогтолцоог бүрдүүлэх, хөдөө аж ахуйн үйлдвэрлэл эрхлэгчид, хөрөнгө оруулагчдыг дэмжих чиглэл, шалгуурыг тогтоох, бүртгэл, хяналтын нэгдсэн сүлжээ бий болгохтой холбогдсон харилцааг зохицуулах зайлшгүй шаардлага бий болоод байна.
	Хөдөө аж ахуйн тухай хуулийн төсөл батлагдсанаар эдийн засаг, нийгмийн дараах ач холбогдол, үр дүн гарна гэж үзэж байна. Үүнд:
· Хөдөө аж ахуйн үйлдвэрлэлийг тогтвортой хөгжүүлэх төрийн урт, дунд хугацааны бодлогыг хэрэгжүүлэх эрх зүйн орчин бүрдэнэ.
· Хөдөө аж ахуйн үйлдвэрлэлийн бүс нутгийг тодорхой болгож, төрөлжилтийг дэмжих, мал, амьтны гоц халдварт өвчнөөс ангид эрүүл бүсийг тогтоох харилцааг зохицуулна.
· Хөдөө аж ахуйн үйлдвэрлэлд эрсдэлийн үнэлгээ хийх тогтолцоог тодорхой болгоно.
· Хөдөө аж ахуйн гаралтай түүхий эд, бүтээгдэхүүний өртгийн сүлжээг хөгжүүлэх, нөөц ашиглалт, бүтээмжийг нэмэгдүүлэх, чанараас хамаарсан үнийн тогтолцоог хөгжүүлэн, эдийн засгийн өсөлт, экспортыг дэмжинэ.
· Хөдөө аж ахуйн үйлдвэрлэл эрхлэгчдэд үзүүлэх төрийн дэмжлэгийн чиглэл, шалгуурыг тодорхой болгож, хөдөө аж ахуйд хөрөнгө оруулах сонирхлыг нэмэгдүүлнэ.
· Хөдөө аж ахуйн үйлдвэрлэлийн бүртгэл, хяналтын нэгдсэн цахим системийн бий болгоно. 
· Хүн амыг хөдөө аж ахуйн гаралтай гол нэрийн баталгаат хүнсээр, үндэсний боловсруулах үйлдвэрийг чанартай түүхий эдээр тогтвортой хангах боломж бүрдэнэ.
· Хөдөө аж ахуйн салбарт төр, хувийн хэвшлийн хамтын ажиллагааг бэхжүүлнэ.

Иймд Хөдөө аж ахуйн тухай хуулийн төслийн үзэл баримтлалд туссан хууль зүйн үндэслэл болон практик шаардлага, хуулийн зорилго, бүтэц, зохицуулах харилцаанд үндэслэн Хөдөө аж ахуйн тухай хуулийн төслийг боловсруулж, холбогдох үр нөлөөний судалгааны хамтаар танилцуулж байна.

